
Syniadau a ddefnyddiwyd yn y peilot i helpu i ddatblygu 
trafodaethau mewn gweithdai rhanbarthol.  
  
Datblygwyd y rhain gan holl aelodau Bwrdd y Prosiect naill ai ar wahân neu fel rhan o 
gyfarfod Bwrdd y prosiect a gynhaliwyd yn ddiweddar. Mae angen syniadau sydd yn 
ymdrin â chynnwys ar nifer o wahanol lefelau, o gymryd rhan fawr i ddim ond rhan 
sylfaenol. Mae ychwanegiadau hefyd a ddaeth o’r cyntaf o’r gweithdai “gweithwyr 
proffesiynol” a oedd yn cyflwyno safbwynt trawsffiniol yn y Cymoedd.    
  
Rhaid i ni gofio mai gwaith ymchwil yw hwn sydd yn ymwneud â chynnwys dinasyddion 
mewn prosesau gwneud penderfyniadau a llywodraethu lleol. Yr hyn a olygir wrth 
brosesau gwneud penderfyniadau yw’r ystod lawn o wneud dewisiadau sydd yn seiliedig 
ar wybodaeth am y gwasanaethau a’r gefnogaeth a sicrhau’r incwm mwyaf posibl yn 
ogystal â datblygu gwasanaethau a strategaethau lleol.  
  
Drafftiau bras o’r Dewisiadau ar gyfer rhai rhaglenni Peilot:  
  
  

Addas ar gyfer y Dasg - Diweddaru sgiliau ein gweithwyr 
proffesiynol   
Nod: Sicrhau bod y rhai sydd â’r dasg o weithredu prosiectau cynnwys dinasyddion* yn 
teimlo bod ganddynt allu ar gyfer y dasg, a’r sgiliau a’r wybodaeth angenrheidiol i sicrhau 
bod cynnwys dinasyddion yn cael ei wneud mewn modd effeithiol a gwerthfawr sydd yn 
seiliedig ar ganlyniadau, a bod adborth am y canlyniadau’n mynd at y gweithwyr 
proffesiynol priodol er mwyn gweithredu ac at aelodau’r cyhoedd er gwybodaeth. (*ac yn y 
pen draw pawb sydd yn rhan o’r sectorau gwirfoddol a statudol – gan greu diwylliant o 
gynnwys dinasyddion.)  
  
Pam: Teimlwn fod y sgiliau hyn yn brin ar hyn o bryd. Mae’r gweithwyr proffesiynol yn 
dueddol o lynu at eu hen ffordd o ymdrin â chynnwys dinasyddion ac yn fodlon ar 
ganlyniadau sydd yn llai nag effeithiol. Mae’r sgiliau cyfathrebu a chyflwyno’n aml yn wael 
a chanlyniad hynny yw bod yn llai effeithiol o ran cynnwys dinasyddion a chyflwyno 
adborth er gwaethaf y ffaith bod amser ac ymdrech sylweddol yn cael eu rhoi i’r broses.  
  
Sut:  Cyflwyno cyfres o 3 Sesiwn Sgiliau Cynnwys Dinasyddion, bore neu brynhawn, a 
fydd yn cynnwys y canlynol:  
• Pwysigrwydd syniad clir am nodau ac amcanion rhyw dasg neu’i gilydd o ran cynnwys 

dinasyddion - 20 munud 
• Sut i gyfleu eich neges a rheoli’r disgwyliadau – 20 munud 
• Deall bod gan bawb wahanol ddull o gyfathrebu a bod pobl yn derbyn gwybodaeth 

mewn gwahanol ffyrdd – 20 munud 
• Gwneud pethau’n wahanol – y risgiau a’r gwerth ychwanegol a ddaw yn ei sgîl – 20 

munud 
• Sesiynau gweithdy gyda senario i weithio arni mewn grwpiau bach neu dreulio amser 

yn rhannu syniadau am y mathau o gynnwys dinasyddion y maent yn ei weithredu fel 
arfer a sut y byddant yn ei wneud yn wahanol o hyn allan efallai – 45 munud  

 
  
Gwerthusiad/canlyniadau:  



• Gwerthusiad o’r hyfforddiant ar y diwrnod i asesu a yw’r bobl yn teimlo bod ganddynt 
fwy o allu i gynnwys dinasyddion yn effeithiol. 

• Canfod, drwy werthuso a oes bylchau ar y diwrnod yn yr wybodaeth ac os yn bosibl 
eu hychwanegu at y sesiynau nesaf.  

• Cysylltu ar ôl 3 mis i weld a yw’r hyfforddiant wedi gwneud unrhyw wahaniaeth ac os 
na wnaeth beth y maent yn teimlo yw’r bwlch yn eu gwybodaeth.  

 
Te a sgwrs  
Nod: Tapio i mewn i’r adnodd sydd gennym, sef y gweithlu, a’r berthynas y maent wedi ei 
ffurfio â phobl hŷn, fel ffordd o gael pobl i fod yn agored a gonest am y gwasanaethau a’r 
gefnogaeth.   
  
Pam:   
• Ar hyn o bryd ymateb gwael a geir yn aml i “holiaduron” 
• Mae’r bobl yr ydym yn awgrymu y dylid eu targedu’n aml yn rhai y cyfeirir atynt fel rhai 

“anodd eu cyrraedd” nad ydynt yn medru cael gafael ar lawer o wybodaeth. 
• Yn anaml y gwrandewir ar farn yr adran hon o’r gymuned 
• Mae’r dystiolaeth o raglen sgrinio 75+ Caerffili yn dangos bod pobl yn llawer mwy 

tebygol o ateb ychydig o gwestiynau os ydynt yn eich adnabod ac yn ymddiried ynoch.  
 
Sut: 
• Dod o hyd i 2 gyfarwyddiaeth/sefydliad a fyddai’n barod i wneud hyn fel prosiect ar y 

cyd fel nad yw’r gweithwyr yn holi am eu gwasanaethau eu hunain 
• Sefydlu’n eglur pa wybodaeth yr ydych yn ceisio’i chywain a pham, a beth a wneir 

gyda’r wybodaeth mewn termau ymarferol, a briffio’r rhai a fydd yn gofyn y cwestiynau 
• Dewis 10 aelod o staff pob cyfarwyddiaeth sydd yn gweithio’n uniongyrchol gydag 

aelodau o’r cyhoedd, er enghraifft gweithwyr Gofal Cartref a’r tîm budd-daliadau 
• Cyflwyno hyfforddiant i’r staff mewn sgiliau cyfathrebu, dealltwriaeth sylfaenol o werth 

a phwysigrwydd cynnwys dinasyddion yn effeithiol a Diogelu Data  
• Cyflwyno iddynt set o gwestiynau syml (hy nid mewn iaith broffesiynol) y gallent eu 

gofyn i’r cleient wedi iddynt gwblhau eu dyletswyddau arferol. Golyga hyn y bydd 
rhaid i’r staff gael amser ychwanegol i gwblhau’r dasg 

• Cwblheir y broses drwy gyfarfod â’r holl gleientiaid dros gyfnod o wythnos 
• Gofynnir i’r cleientiaid hefyd a fyddent yn hoffi derbyn mwy o wybodaeth drwy’r post 

i’w cartref am wasanaethau eraill sydd yn berthnasol i bobl 50+ ac a fyddent yn hoffi 
gwneud hyn eto ar destun arall 

• O fewn mis byddai pob cyfarwyddiaeth/ sefydliad yn coladu’r wybodaeth am eu maes 
ac yn briffio’r tîm o weithwyr er mwyn iddynt adrodd yn ôl wrth y cleientiaid am y 
canlyniadau a’r gweithredoedd y dylid eu cyflawni o ganlyniad i’r adborth. Ar yr un 
pryd gallai’r gweithwyr ofyn i’r cleient rai cwestiynau gwerthuso am y prosiect a gofyn 
a oeddent yn teimlo ei bod ffordd dda o gynnwys pobl. 

  
Gwerthuso/canlyniadau  
• Y nifer o ffurflenni y llwyddwyd i’w cwblhau 
• Y nifer o gleientiaid sydd yn gofyn am i wybodaeth ychwanegol gael ei hanfon atynt 
• Y gwerth a ganfu’r gyfarwyddiaeth/sefydliad yn yr wybodaeth a gasglwyd a sut y 

defnyddiwyd yr wybodaeth. 
 
Rhwydwaith staff sydd yn ofalwyr  



  
Nod: Cynnwys cyflogeion sydd dros 50 oed ac sydd yn ofalwyr. Eu galluogi i gael rhan 
lawn yn y prosesau o wneud penderfyniadau am y gefnogaeth a’r gwasanaethau y mae 
arnyn nhw, a’r rhai y maent yn eu cefnogi, eu hangen.   
  
Pam:   
• Mae llawer o bobl yn ofalwyr ond heb eu hystyried eu hunain yn ofalwyr, ac felly heb 

fod yn hawlio’r gefnogaeth a fwriedir ar gyfer “gofalwyr” 
• Mae’n rhwydwaith defnyddiol ar gyfer cynnwys grwpiau a fyddai fel arall yn rhy brysur i 

gymryd rhan yn effeithiol 
• Lleihau salwch ac absenoldeb 
• Helpu cyflogwyr i gwrdd â’r safonau iechyd Corfforaethol. 
 
Sut: dros gyfnod o 3 mis  
• Rhoi gwybodaeth mewn slipiau cyflog am y gwasanaethau sydd ar gael i ofalwyr 
• Anfon e-bost at bob aelod o staff i egluro’r prosiect a beth fedrai rhwydwaith gofalwyr 

yn y gweithle ei ddarparu, a gwahodd pobl i gofrestru’n aelodau o grŵp e-bost a 
fyddai’n dosbarthu gwybodaeth am wasanaethau a digwyddiadau 

• Dros gyfnod o fis, cynnal cyfres o 5 sesiwn hanner awr amser cinio gyda phob un yn 
cyflwyno manylion am wasanaethau megis 

o Offer sydd ar gael i bobl o wahanol ffynonellau e.e. CHAD (Y Ganolfan Cymorth 
a Chyngor i’r Anabl) 

o Sesiwn sicrhau’r incwm mwyaf posibl – hawl i fudd-daliadau, pensiynau etc.  
o Dewisiadau o gymorth i ofalwyr e.e. Seibiant, Teleofal, Crossroads  
o Sut y medrwch ddylanwadu ar y ffordd y cyflwynir gwasanaethau a chymorth 

e.e. fforymau gofalwyr, fforwm anabledd, grwpiau PPI (Cynnwys y Cleifion a’r 
Cyhoedd), Fforwm 50+ Caerffili 

o Cytbwysedd gwaith a bywyd e.e. gweithio’n hyblyg a chynlluniau presennol a 
dewisiadau o gymorth gan gyflogwyr yn cynnwys holiadur am sut mae gofalu’n 
effeithio ar eu bywyd a’u gwaith  

• Rhoi cyhoeddusrwydd i’r rhwydwaith a’r sesiynau amser cinio drwy’r cyfarfod tîm ac e-
bost 

• Pe byddai’r rhain i gyd ar gael i’r holl ofalwyr byddai angen canfod rywsut pa rai sydd 
yn 50 oed neu fwy gan fod yr ymchwil hwn yn anelu at bobl 50+ 

• Cyflwyno adborth i’r rhwydwaith am yr holiadur cytbwysedd gwaith/bywyd a sut y bydd 
yr wybodaeth yn cael ei chynnwys yn y strategaethau Adnoddau Dynol, ac os na fydd, 
pam? 

 
Gwerthusiad/canlyniadau 
• Y nifer o bobl sydd wedi cofrestru’n rhan o’r rhwydwaith 
• Y nifer o bobl sydd yn mynychu’r sesiynau 
• Anfon ffurflen werthuso at y rhwydwaith ar ôl 3 mis i ganfod a ydynt bellach yn teimlo 

bod ganddynt fwy o wybodaeth am y gwasanaethau etc. ac a ydynt yn teimlo bod y 
rhwydwaith o ddefnydd iddynt ac y dylai barhau, ac os felly ym mha ffurf. 

• Y nifer o bobl sydd yn ymuno â’r fforymau o ganlyniad i’r sesiynau gwybodaeth hyn 
  
 
 
Cael yr olwyn i droi:    



Nod: Annog mwy o bobl i ddod i adeiladau’r cyngor i ddeall mwy am y ffordd y gwna’r 
cyngor y penderfyniadau.  
  
Pam: Ar hyn o bryd mae canfyddiad bod Cynghorau a sefydliadau eraill yn “swyddogol a 
bygythiol” ac os medrwn ddechrau newid hynny bydd pobl yn fwy tebygol o deimlo bod 
ganddynt rywbeth gwerthfawr i’w gyfrannu.  
  
Sut: Cynnal cystadleuaeth “Faint o gynghorwyr a fforymau yn y fwrdeistref a fyddai’n 
medru rhoi cymorth i mi gyda …….?” yn y newyddlen Newsline i gyd-fynd ag agor yr 
adeilad newydd (neu, mewn ardal arall, gyda rhyw ddigwyddiad mawr a drefnwyd). Gellid 
cynnig gwobr megis  
• Cael bod yn bresennol yn y seremoni agor swyddogol a chyfarfod â pha 

weinidog/berson pwysig fydd yn ei agor 
• Te gyda’r maer ar ôl taith o gwmpas yr adeilad newydd 
• Cael mynd i gyfarfod craffu neu gyfarfod o’r cyngor llawn gyda swyddog yn eu tywys 

ac yn siarad am bopeth sydd yn digwydd a sut y gallent fod yn rhan o hynny 
• Anfon llyfryn “Sut y medraf gymryd rhan” at bawb a gymerodd ran, ynghyd â chyfeirlyfr 

eu cymunedol lleol. 
  
Gwerthusiad/canlyniadau: 
• Y nifer o bobl sydd yn cystadlu ac yn cael y llyfryn 
• Adroddiadau i’r wasg am mor ddiddorol oedd!  
  
Cael yr olwyn i droi 2 – teithiau rheolaidd o gwmpas adeilad y 
cyngor i grwpiau o bensiynwyr    
  
Nod:  Datblygu pencadlys newydd y cyngor fel ased cyhoeddus ar gyfer y gymuned drwy 
annog y cyhoedd i fod yn bresennol mewn cyfarfodydd pwysig o’r cyngor. 
  
Pam:  I annog trigolion lleol i gymryd rhan mewn materion pwysig y mae’r cyngor yn 
ymwneud â hwy mewn perthynas â gwneud penderfyniadau lleol/ craffu ar wasanaethau 
cyhoeddus ac ymgynghori ar ddewisiadau ar gyfer cyflwyno gwasanaethau yn y dyfodol.  
  
Sut:  Teithiau tywys o gwmpas yr adeilad a’i gyfleusterau yn cynnwys gwylio cyfarfod o’r 
cyngor/cabinet/cyfarfod craffu; cymryd rhan mewn dadl; cwrdd â chynghorwyr a gofyn 
cwestiynau iddynt.  
  
Gwerthusiad/canlyniadau:  Mesur y cynnydd yn y nifer o bobl sydd yn mynychu 
cyfarfodydd o’r cyngor, y nifer sydd wedi mynychu ac sydd heb fod ar y rhestr etholwyr a 
ddychwelodd ffurflen ar ôl yr ymweliad.  
 
 
 
 
 
  
  
Chwilota am Ddata:   



Y ffynhonnell o wybodaeth a elwir yn “adborth” nas defnyddir ar hyn o bryd  
  
Nod: Gwneud y defnydd gorau o’r wybodaeth a gofnodwyd eisoes ar gyfer gwneud 
penderfyniadau o ran polisïau a gwasanaethau. 
  
Pam: Mae angen cynyddol am fwy o gyfranogi ac ystyried barn trigolion a defnyddwyr 
gwasanaeth ond ni wneir defnydd llawn o’r wybodaeth helaeth a gedwir ar systemau.   
  
Sut: Adolygu’r data a gesglir ac a gedwir mewn cronfeydd data eisoes ledled y 
fwrdeistref. Gallai hyn gynnwys ffurflenni adborth, cwynion, canolfannau cwsmer yn gyntaf 
etc. Gallai hyn fod yn ffynhonnell enfawr o wybodaeth a fedrai ddatgelu llawer am y ffordd 
y mae pobl yn meddwl am ein gwasanaethau a’r pethau y gallent fod yn dymuno iddynt 
gael eu gwneud yn wahanol. 
 
Gellid gwneud hyn ar draws ystod o bartneriaid a byddai hynny’n gryn lawer o dystiolaeth 
i’w defnyddio. 
• Gallem edrych ar yr hyn sydd ar gael ar hyn o bryd ac ar ba systemau y’i cedwir 
• Canfod pa gwestiynau fedrai fod yn rhai cyffredin yn yr holl systemau 
• Canfod yn fras a fyddai modd defnyddio un system megis Access a fyddai’n caniatáu 

i’r wybodaeth gael ei choladu ac a fyddai’n dangos unrhyw themâu cyffredinol.  
 
 Gwerthusiad/canlyniadau:   
o Pe bai’r adroddiad yn nodi dull un system gallai hynny fod yn erfyn a fedrai fwydo data 

i LlCC ac i sefydliadau eraill ledled y wlad  
o Gellid rhannu gwybodaeth yn haws yn lleol 
o Gallai’r Bwrdd Gwasanaethau Lleol ddefnyddio gwybodaeth gyfredol ar gyfer gwneud 

eu penderfyniadau. 
  
  
Dileu’r Rhwystrau 
  
Nod: Dileu’r canfyddiad bod y cyngor a’r cynghorwyr yn byw mewn tyrau ifori a gwneud 
busnes cyfarfodydd a’r cyngor yn fwy hygyrch i aelodau’r cyhoedd.  
  
Pam:   
o Ar hyn o bryd canfyddir bod Cynghorau a sefydliadau’n “swyddogol a bygythiol” ac os 

medrwn ddechrau newid hynny bydd pobl yn fwy tebygol o deimlo bod ganddynt 
rywbeth gwerthfawr i’w gyfrannu 

o Rhoi cyfle i bobl hŷn y gymuned, nad oes ganddynt gludiant hwylus, ddeall prosesau 
llywodraeth lleol a chymryd rhan ynddynt 

o Mae’r cyfarfodydd hyn eisoes yn agored i’r cyhoedd a gall aelodau o’r cyhoedd gynnig 
sylwadau gyda chaniatâd y Cadeirydd ar faterion sydd ar yr agenda, ond ychydig o 
bobl sydd yn gwybod bod ganddynt hawl i fod yn bresennol, a llai fyth sydd yn mynd i 
gyfarfodydd 

o Gwella canfyddiad y trigolion o atebolrwydd y cyngor a chynyddu’r ymwybyddiaeth 
bod croeso i aelodau’r cyhoedd fynychu cyfarfodydd Craffu.  

 
  
 
Sut:   



o Cynnal cyfarfodydd Craffu’r Cyngor yn y gymuned ac yma ac acw yn y fwrdeistref 
mewn mannau megis canolfannau Tai Gwarchod neu ganolfannau cymunedol 

o Byddai’r Cadeirydd yn gwneud pwynt o groesawu’n ffurfiol unrhyw aelod o’r 
cyhoedd gan eu gwahodd i ymateb i’r trafodaethau 

o Gallai’r rhai a fyddai’n mynychu cyfarfodydd ffurfio cronfa megis “credydau banc 
amser” ar gyfer, dyweder, hyfforddiant, canolfannau hamdden neu efallai gael eu 
henwau wedi eu cynnwys mewn raffl ar gyfer gwasanaethau lluniaeth/ croesawu 
mewn digwyddiadau lleol fel y diwrnod hwyl Caws Mawr Caerffili 

o Gwneud pwynt o wahodd yr holl fforymau lleol i fod yn bresennol mewn cyfarfod 
pan mae materion sydd yn ymwneud â hwy ar yr agenda 

o Gallai’r Cynghorwyr lleol wahodd aelodau’r ward a grwpiau lleol megis 
partneriaethau cymunedau’n gyntaf, pensiynwyr a grwpiau Eglwysig i fod yn 
bresennol 

o Darparu swyddog cyngor a fydd yn rhoi cyflwyniad 5 munud cyn y cyfarfod ac 
yna’n siarad drwy’r hyn a fydd yn digwydd ac egluro sut y gallent gyfranogi. 

  
Gwerthusiad/canlyniadau:   
o Gwell dealltwriaeth o brosesau’r cyngor 
o Byddai’n codi proffil cynnwys dinasyddion a’i bwysigrwydd mewn llywodraethu lleol 
o Ffurflenni adborth – a oedd yn ddiddorol? Sut y medrem ni wneud i chi deimlo’n fwy 

cartrefol? A fyddech yn hoffi cael mwy o wybodaeth am grwpiau a fforymau lleol? etc.  
  
   
Ni yw’r Cyngor – sut medrwn ni eich helpu?  
  
Nod:  Hyrwyddo gwasanaethau’r cyngor a dargedir at bobl hŷn e.e. gwasanaethau 
llyfrgell caeth i’w tai, pryd ar glud, budd-daliadau treth cyngor, nofio am ddim, 
gwasanaethau gofal yn y cartref, addysg i oedolion etc. 
  
Pam:  I sicrhau bod y trigolion yn gwneud y defnydd gorau o’r manteision a’r 
gwasanaethau sydd ar gael iddynt i sicrhau bywydau hapus, iach ac annibynnol.   
  
Sut:  Cwis a gynhelir ar-lein ac yn Newsline. Byddai’r canlyniadau llawn yn cael eu 
cyhoeddi mewn iaith eglur mewn llyfryn ac ar wefan y cyngor.  
  
Gwerthusiad/canlyniadau:  Mesur faint o ddefnydd a wneir o’r gwasanaethau cyn 
dosbarthu’r llyfryn ac wedyn 6 mis ar ôl ei ddosbarthu.  
  
  
Cynhyrchu llyfryn i egluro sut y mae’r cyngor yn gweithredu 
a’r broses o wneud penderfyniadau a chraffu  
 
Nod:  Annog pobl i gymryd rhan yng ngwaith y Cyngor drwy egluro sut y mae’r cyngor yn 
gweithredu a sut y gall y cyhoedd gymryd rhan.   
  
Pam:  I annog y trigolion lleol i gymryd rhan yng ngwaith pwysig y cyngor o wneud 
penderfyniadau, craffu ar y gwasanaethau cyhoeddus ac ymgynghori ar ddewisiadau ar 
gyfer cyflwyno gwasanaethau yn y dyfodol.  
  



Sut:  Drafftio llyfryn i ymdrin â chanlyniadau ymchwil a wnaed gyda’r panel safbwyntiau ar 
ddemocratiaeth a chyfranogi yng ngwaith y cyngor, gan iddo ddangos mai gwael yw’r 
ddealltwriaeth o’r ffordd y mae’r cyngor yn gweithredu a swyddogaeth yr aelodau lleol.  
  
Gwerthusiad/canlyniadau:  Gwell dealltwriaeth o swyddogaeth llywodraeth leol. Gellid 
ail-wneud, rywdro yn y dyfodol, yr arolwg a wnaed gyda’r panel safbwyntiau a chymharu’r 
ddau arolwg. 
  
Teleffoni cymdeithasol   
  
Nod: Adeiladu rhwydwaith cymdeithasol a chefnogol ar gyfer y rhai sydd yn byw mewn 
mannau anghysbell neu sydd yn gaeth i’r tŷ.    
  
Pam: Mae unigrwydd cymdeithasol yn aml yn arwain at salwch a phroblemau iechyd 
meddwl. Mae’r strategaeth pobl hŷn yn cydnabod egwyddor y Cenhedloedd Unedig bod 
gan bobl hawl i deimlo eu bod yn cael eu cynnwys a bod gwerth iddynt fel aelodau o’u 
cymuned.  
  
Sut:  Mae hyn i’w gadarnhau ond medrem ddefnyddio   
• y model creu cyfeillgarwch a ddefnyddir yn Awstralia a Seland Newydd lle mae rhai’n 

gwirfoddoli i ffonio rhywun bob dydd am sgwrs ac i wneud yn siŵr eu bod yn iawn 
• neu gallem ddefnyddio’r ffonau symudol newydd sydd â botymau mawr a dysgu pobl 

sut i anfon negeseuon testun at ei gilydd 
• neu gallem sefydlu rhwydwaith gyfrifiadurol sylfaenol gyda system gwgam/skype  
• neu gallem archwilio’r dewisiadau Teleofal ar gyfer cadw mewn cysylltiad 
• neu gallem ddefnyddio cynadleddau ffôn i ganiatáu i bobl gymryd rhan mewn cyfarfod 
• defnyddio radio band dinasyddion (CB) 
  
 
Sut i sicrhau y clywir eich llais – mewn ychydig eiriau   
Nod:  Sicrhau bod pobl yn gwybod ym mha wahanol ffyrdd y gallant sicrhau y clywir eu 
barn ac y gallant ddylanwadu ar benderfyniadau am wasanaethau a chymorth i bobl hŷn. 
  
Pam:  Derbynnir cryn lawer o adborth sydd yn awgrymu nad yw pobl yn deall sut y gallant 
sicrhau y clywir eu llais ac y gallant ddylanwadu ar benderfyniadau.   
  
Sut:   
o Sgwrs hanner awr yn manylu ar y prosesau a’r cyfleoedd yn lleol i bobl hŷn eu 

defnyddio i sicrhau y clywir eu barn am y cymorth a’r gwasanaethau ar lefel bersonol, 
leol a chenedlaethol. 

o Darparu pecyn gwybodaeth yn cynnwys ffurflenni aelodaeth i fforymau a gwybodaeth 
arall am gymorth a gwasanaethau y gallant eu defnyddio, megis gwasanaethau 
eiriolaeth, Cyngor ar Bopeth, grwpiau gwybodaeth i gleifion, rhaglenni arbenigol i 
gleifion etc.    

 
  
  
  
“Rwyf am i rywun wrando arnaf” – Bwth Fideo   



 
o Nod: Bwriad hyn yw rhoi cyfle i bobl hŷn gyfranogi – a chymryd mwy o ran efallai – ar 
eu telerau hwy. Mae’n debyg i Vox Pop ond yn fwy datblygedig. 
  
Pam:   
o Mae cyfleoedd i unrhyw un sydd yn medru cyrraedd archfarchnad, dyweder 
o Mae’r bwth fideo’n goresgyn llawer o’r rhwystrau rhag cynnwys dinasyddion 
  
Sut:   
o Sefydlu bwth mewn archfarchnad, dyweder – mae’n ddigon tebyg i fwth lluniau ar 

gyfer tynnu lluniau pasbort 
o Gwahoddir pobl hŷn i fynd i’r bwth ac yno tynnir fideo ohonynt yn siarad am ryw fater, 

neu am rywbeth sydd yn destun pryder iddynt 
o Y cyfan sydd raid iddynt ei wneud yw edrych ar y camera a siarad – dim ond llun eu 

pen a dynnir, fel ‘pen sy’n siarad’ 
 
Gwerthusiad/canlyniadau:  
o Gallai’r materion dan sylw fod yn rhai cyffredinol neu benodol iawn e.e. 

gweithgareddau hamdden 
o Os oes mater penodol yn cael ei godi gellid dangos yr holl fideos yn y cyfarfod 

perthnasol o bwyllgor yr Awdurdod Lleol a gellid gwneud fideo o adwaith ac ymateb yr 
aelodau  

o Byddai copïau o’r fideos gwreiddiol a’r ymatebion yn cael eu hanfon at y rhai a 
gymerodd ran a byddent yn cael eu gwahodd i drafod eu barn ymhellach. 

  
  
Sesiynau byr Llais a Dewis  - tair sgwrs ddeng munud y gellir eu cyflwyno i 
grwpiau neu fforymau pensiynwyr ac mewn sioe deithio. 

o Sut mae cyfarfodydd ffurfiol yn gweithio? 
o Sut medra i ofyn cwestiwn? 
o Sut medraf wneud i bobl wrando arnaf?  

  
Mae eich barn yn cyfrif – Bws Cymunedol.  Cyswllt gyda BBC Cymru 
mewn sioe deithiol gan ddefnyddio un o’u bysiau cymunedol   
• Mynd â bws o gwmpas y siopau a mannau cymunedol gyda chyfarpar ynddo ar gyfer 

defnyddio’r rhyngrwyd, ynghyd ag arolygon a bwth fideo 
• Gweithio gydag ardal cymunedau’n gyntaf a phartneriaeth bresennol sydd angen 

adfywiad ac sydd wedi trefnu digwyddiadau – mae Tredegar Newydd yn ddewis da. 
Mae’r BBC wedi mynegi diddordeb mewn darparu’r bws ond mae angen mwy o 
drafodaethau 

• Gallai hyn fod yn rhan o’r dull sioe deithio. 
  

Gellir defnyddio’r syniadau canlynol ar eu pennau eu hunain neu fel 
pecyn bore neu brynhawn yn null Sioe Deithio neu Sioe Fasnach  
  
Sut i sicrhau y clywir eich llais 
Bwth Fideo 
Stondin beth sydd ar-lein 
Amrywiol stondinau gwybodaeth 



Gwybodaeth am gyfleoedd am Hyfforddiant a Gwirfoddoli 
Help The Aged  
Niace Dysgu Cymru  
Sesiynau byr Llais a Dewis 
Manylion am Ymgynghoriadau ar y rhyngrwyd 
Holiaduron am faterion cyfredol 
Cerbyd sioe deithio/bws cymunedol BBC Cymru.  
  
  
Beth yw Stondin ar-lein?  
Sefydlu cyfrifiadur ac egluro i bobl, gan ddangos iddynt, sut y medrant gael gafael ar 
wybodaeth  
  
Syniadau eraill neu benawdau  
  
Gwybodaeth ymhobman!  - Sesiynau Doeddwn i ddim yn gwybod bod hynny ar y we a 
gynhelir gan addysg gymunedol leol neu Cymunedau’n Gyntaf  
  
Rheithgorau dinasyddion – pe baem yn medru llunio fersiwn rad  
  
Rhywbeth yn ymwneud â gwella’r ffyrdd yr ydym yn cynnig adborth i bobl am y 
canlyniadau a’r deilliannau. Sut medrwn ni ddatblygu perthynas barhaus gyda’r rhai 
sydd yn cymryd rhan?  
   
Rhywbeth sydd yn defnyddio grwpiau cleifion a Meddygon Teulu ynglŷn â materion 
urddas a gwahaniaethu, iaith a chyfarchion  
  
Rhywbeth sydd yn defnyddio pecynnau gwybodaeth/ taflen gyda rhywbeth yn ymwneud 
â sut y gallaf i fel aelod o’r cyhoedd gynnig mewnbwn i’r broses  
  
Cyn-ymddeol – gwybodaeth i bobl 50+   
  
Cymryd rhan mewn Cyllideb  - helpu pobl i ddeall sut mae cyllidebau’n gweithio ac felly 
pam y gwneir rhai penderfyniadau. Gall fod yn rhywbeth i’w drefnu gyda fforwm sydd wedi 
ei sefydlu eisoes trwy gyfrwng gweithdy ar Dyma’r gyllideb. Sut y byddech chi’n ei gwario 
a pham? ac yna egluro’r gyllideb leol a sut y pennwyd hi.  
  
Cwis tafarn ar sut i gymryd rhan   
Cystadlaethau Chwilair  
  
Adeiladu ar Dwi’n gynghorydd, ewch â fi oddi yma a chynnwys pobl hŷn gan ei fod yn 
targedu pobl ifanc ar hyn o bryd. 
  
Fforwm Theatr – cynhyrchiad ar gynnwys dinasyddion a’r hyn y gall ei roi i chi 
  
Fersiwn leol o Pe bawn i’n Rheoli Cymru    
  
Awr ar-lein gyda gwahanol gynghorydd/AS neu AC bob mis 


